Аса Мейірімді, ерекше Рахымды Аллаһтың атымен

Отыз алтыншы ереже:
«Қарсы пікірді ұстанатын адамға қатысты үкім шығаруда әділдік танытудың міндеттілігі»


Аллаһ Тағала былай деді: 
﴿ وَلاَ تَقْرَبُواْ مَالَ الْيَتِيمِ إِلاَّ بِالَّتِي هِيَ أَحْسَنُ حَتَّى يَبْلُغَ أَشُدَّهُ وَأَوْفُواْ الْكَيْلَ وَالْمِيزَانَ بِالْقِسْطِ لاَ نُكَلِّفُ نَفْسًا إِلاَّ وُسْعَهَا وَإِذَا قُلْتُمْ فَاعْدِلُواْ وَلَوْ كَانَ ذَا قُرْبَى وَبِعَهْدِ اللَّهِ أَوْفُواْ ذَلِكُمْ وَصَّاكُم بِهِ لَعَلَّكُمْ تَذَكَّرُونَ ﴾
«Жетімнің малына жақындамаңдар; бірақ ол есейгенге дейін оның игілігі үшін (оны басқарсаңдар) бөлек. Өлшеу мен таразыны әділдікпен толтырыңдар. Біз адамға оның шамасынан тыс нәрсені жүктемейміз. Сөйлегендеріңде әділ болыңдар, тіпті бұл туысқандарыңа қатысты болса да. Аллаһпен жасасқан келісім-шартқа адал болыңдар. Осыларды сендерге Аллаһ нұсқады, - бәлкім, үгітті еске аларсыңдар» («әл-Ән‘ам»» сүресі, 152-аят).


Сондай-ақ: 
﴿ يَا أَيُّهَا الَّذِينَ آمَنُواْ كُونُواْ قَوَّامِينَ لِلَّهِ شُهَدَاء بِالْقِسْطِ وَلاَ يَجْرِمَنَّكُمْ شَنَآنُ قَوْمٍ عَلَى أَلاَّ تَعْدِلُواْ اعْدِلُواْ هُوَ أَقْرَبُ لِلتَّقْوَى وَاتَّقُواْ اللَّهَ إِنَّ اللَّهَ خَبِيرٌ بِمَا تَعْمَلُونَ ﴾
«Әй, мүминдер! Аллаһ үшін куәлікте туралық үстінде мықты тұрыңдар. Және бір елдің өшпенділігі сендерді әділсіздікке тартпасын. Әділдік істеңдер. Сол тақуалыққа жақынырақ. Және Аллаһтан қорқыңдар. Күдіксіз, Аллаһ не істегендеріңнен толық хабардар» («әл-Мәида» сүресі, 8-аят).


Шейхул-Ислам ибн Таймийя (Аллаһ оны рахым етсін) былай деді: ”Егер сен бидғаттың негіздерін біліп алған болсаң, онда хауариждердің сөздерінің негізі олар күнә жасаған адамды күпірлікте айтайтынында және күнә емес нәрсені күнә деп санайтынында екенін түсінесің. Олар егер Сүннет, олардың ойынша, әлдебір нәрселерде Құранға қайшы келсе, онда Сүннетті тастап, Құранға ілесу керек деп санайды. Осы орайда олар өздеріне қайшы келетіндердің барлығын күпірлікте айыптайды. Олар мұсылманды діннен шыққан (муртад) деп атап, оның қанын хәлал деп есептейді де, оған қатысты тіпті кәпірге қатысты рұқсат етпеген етпеген нәрселерді рұқсат етеді. Олар туралы Пайғамбар (оған Аллаһтың игілігі мен сәлемі болсын): «Олар мұсылмандарды өлтіреді де, кәпірлерді тыныш қалдырып қояды», - деп айтқанындай (әл-Бухари, 3344; Муслим, 1064). Дәл сондықтан да олар ‘Усманды, ‘Алиді және олардың жолдастарын күпірлікте айыптады. Өздерінің жексұрын пікірлеріне сүйеніп, олар Сыффин шайқасының қатысушыларын кәпір деп айыптады. Хауариждердің көбісі өздеріне қайшы келетіндерді күпірлікте айыптайды. Олардың пікірі билік етпейтін ислам қалаларын олар діннен шыққан жерлер (дару ридда) деп атайды. Олар бұл қалаларды мүшриктер мен христиандардың қалаларынан да жаман деп санайды. Сондықтан да олар яһудилерге, христиандарға және көпқұдайшыл-мүшриктерге мұсылмандардың кейбір топтарына қарсы көмек көрсетеді. Олар мұсылмандармен жауласып және соғыса отырып, кәпірлермен бірігеді” (Қз.: «Мәжму‘ әл-Фатауа», 3/356).

Шейхул-Ислам ибн Таймийя (Аллаһ оны рахым етсін) тағы да былай деді: ”Сүннет, білім және иман иелері ақиқат туралы біледі және жаратылыстарға рахымдылық көрсетеді. Олар Пайғамбарға (оған Аллаһтың игілігі мен сәлемі болсын) ілеседі және бидғаттар енгізбейді. Олар ижтиһад жасап қателескен кісіні ақтайды, өйткені мұндай кісіні Пайғамбардың өзі (оған Аллаһтың игілігі мен сәлемі болсын) ақтады ғой. Олар Аллаһ пен Оның Елшісі (оған Аллаһтың игілігі мен сәлемі болсын) сөккендерді сөгеді. Олар ақиқатты ізденуде салғырттық танытқан және соның нәтижесінде өзіне міндет етіп бұйырылған нәрсені тастаған адамды сөгеді. Олар ешбір білімсіз өзінің көңіл қалауының жетегінде кеткен және соның салдарынан харам нәрсе істеген адамға сөгіс айтады. Осы орайда олар осы адамдарға дәлел келтірмей тұрып оларды жазаламайды. Бұл туралы Аллаһ Тағала: «Біз адамдарға елші жібермей, ешқашан оларды жазалаған емеспіз», - деп айтқанындай («әл-Исра» сүресі, 15-аят). Бұл, әсіресе, ғалымдар арасында келіспеушілік бар, ал бұл мәселелердегі білім көп адамдарға түсініксіз болған мәселелерге қатысты” (Қз.: «Мәжму‘ әл-Фатауа», 27/238).

Шейхул-Ислам ибн Таймийя (Аллаһ оны рахым етсін) сондай-ақ былай деді: “Бұл үмметке түсінудің нәзік мәселелеріндегі қателіктері кешірілетініне күмән жоқ, тіпті бұл ақида мәселелеріндегі қателіктер болса да. Егер басқаша болғанда, онда осы үмметтегі көптеген құрметке лайықты адамдардың көбі опат болар еді. Аллаһ Тағала шараптың харам екенін білмей оны ішетін адамды кешіреді, өйткені ол надандық билеген елдерде өмір сүреді, тіпті егер бұл адам білім іздемесе де. Ендеше, білім ізденуде ынталы, шамасына сәйкес Пайғамбарға (оған Аллаһтың игілігі мен сәлемі болсын) ілесуге ұмтылатын, бірақ сонымен бірге қателескен адам туралы не айтуға болмақ? Ол Аллаһ оның ізгі амалдарын қабылдауға, ынтасы үшін марапаттауға және қателігі үшін жазаламауға көбірек құқыққа ие. Әрі бұған негіз - Аллаһтың: «Раббымыз! Егер ұмытсақ, не жаңылсақ бізді жазалама» («әл-Бақара» сүресі, 286-аят), - деген сөздері” (Қз.: «Мәжму‘ әл-Фатауа», 20/165).
Алынған дереккөз: АбдуЛлаһ ибн Салих әл-‘Убайләннің «Сәләфтардың тәрбие мен түзету мәселесіндегі мәнһажының айқын түсіндірмесі» кітабы (шейх Салих ибн Фаузан ибн ’АбдиЛләһ әл-Фаузанның ескертпелерімен), 36-ереже. 

Араб тілінен орыс тіліне аударған: Арсен Абу Яхъя. 

Қазақ тіліне орыс тілінен аударған: «Абу Ханифа мирасы» сайтының редакциясы.
